
МИНИСТЕРСТВО ЗА ПРАВДА
Врз основа на член 72 став (2) од Законот зa извршување на санкциите („Службен весник на Република Северна Македонија“ бр. 99/19 и 220/19), министерот за правда, донесе
 
 
ПРАВИЛНИК ЗА ЗДРАВСТВЕНИТЕ И ПСИХОФИЗИЧКИТЕ СПОСОБНОСТИ НА ЛИЦЕТО КОЕ ЗАСНОВА РАБОТЕН ОДНОС ВО ЗАТВОРСКАТА ПОЛИЦИЈА, НАЧИНОТ НА НИВНОТО УТВРДУВАЊЕ И НАЧИНОТ НА РАБОТА НА КОМИСИЈАТА ЗА СЕЛЕКЦИЈА ЗА ВРАБОТУВАЊЕ НА ПРИПАДНИК НА ЗАТВОРСКАТА ПОЛИЦИЈА
 
 
Член 1
Со овој правилник се пропишуваат здравствените и психофизичките способности што треба да ги исполнува лицето кое заснова работен однос во затворската полиција, начинот на нивното утврдување, како и начинот на работа на Комисијата за селекција за вработување на припадник на затворската полиција (во натамошниот текст: Kомисијата). 

Член 2 
Лицето кое заснова работен однос во затворската полиција, во поглед на здравствени и психофизички  способности потребно е:
1. да нема вродени или стекнати заболувања кои би можеле да го оневозможат успешното вршење на работите на затворската полиција;
2. да е правилно развиено и односот на телесна висина и тежина (индекс на телесна маса-БМИ) да не укажува на патолошки состојби. Главата и вратот да се со нормална конфигурација, без анатомски отстапувања, деформитети и лузни кои условуваат функционални и надворешни промени. Да нема деформитети на телото и екстремитетите кои значително влијаат на нивната функција. Да нема вродени и стекнати недостатоци кои влијаат на надворешниот изглед на откриените делови од телото; 
3. очниот наод да биде функционално уреден; острината на видот на секое око посебно со можна корекција да биде најмалку 0,8; корекцијата да биде во рамките на ± 4D. За работни места без особена сложеност (одредени работни места со средно образование) во случај на амблиопиа и останати заболувања кои доведуваат до намалување на видната функција на едното око, која може да биде најмалку 0,3, острината на видот на другото со или без корекција да биде  1,0. Растројствата во распознавање бои да не влијаат во извршувањето на посебните должности и овластувања; 
4. оториноларинголошкиот наод да биде уреден.
Просечната загуба на слухот да не изнесува повеќе од  20 ДБ, на секое уво одделно во говорните фреквенции; 
5. да нема заболувања на респираторниот систем, како и нивни последици кои доведуваат до оштетување на респираторната функција. По потреба рендгенграфски да се исклучи активен процес на белите дробови. Основните спирометриски параметри да се во граници  на нормални вредности; 
6. кардиоваскуларниот систем да биде со уреден  наод. Физикалниот наод на срцето и ЕКГ да бидат во физиолошки рамки. Вените на долните екстремитети  да бидат без варикозни промени кои доведуваат до функционални растројства. Хематолошкиот статус да  биде уреден;  
7. дигестивниот систем да биде со уреден наод без вродени или стекнати анатомски и функционални растројства.
Да постои функционална зачуваност на забалото;  
8. урогениталниот систем  да биде со уреден наод, без вродени или стекнати анатомски или функционални растројства; 
9. ендокриниот систем да биде со уреден наод;
10. локомоторниот апарат да биде без вродени анатомски и функционални растројства или стекнати анатомски и функционални растројства кои ја нарушуваат неговата функција. Да нема болести на сврзното ткиво и вродени или стекнати недостатоци и заболувања на  мускулите и лигаментите; 
11. кожата да биде без заболувања и последици кои  доведуваат до функционални растројства; 
12. централниот и периферниот нервен систем да се со анатомски сочуван интегритет и уредна функција и 
13. да не боледува од душевни растројства и растројства во однесување, невротски растројства, растројства на спиењето, растројства на личноста, душевни растројства и растројства во однесувањето предизвикани од употреба на психоактивни супстанции. Да нема присуство на каков било облик на душевна заостанатост и интелектуална тапост. 

Член 3 
Заради утврдување на здравствената и психофизичката способност, по административната селекција и интервјуто, лицето кое заснова работен однос во затворската  полиција, се упатува на специјалистички прегледи  лабораториски,стоматолошки, интернистички, неуропсихијатриски,офталмолошки, оториноларинголошки,  хируршки, ортопедски и психолошки) утврдени во Образец  кој е даден во прилог и е составен дел на овој правилник. 
 
Член 4 
Прегледите и испитувањата од член 3 од овој правилник се вршат во Јавната здравствена установа „Здравствен дом на Скопје“-Скопје, ОЕ-Служба за превентивна здравствена заштита- Поликлиника на Министерство за внатрешни работи од страна на лекари, лекари-специјалисти од соодветна гранка на медицината, односно стоматологијата и психолози.

Член 5 
Ако на редовниот преглед за утврдување на здравствената и психофизичката способност се укаже потреба за попрецизно утврдување на здравствената состојба на лицето кое заснова работен однос во затворската полиција,  обемот на прегледите може да се прошири со дополнителни специјалистички и супспецијалистички консултации и прегледи. 

Член 6 
(1) Од страна на Комисијата најдоцна три дена од денот на приемот на образецот од член 3 од овој правилник, врз основа на стручниот медицински извештај издаден од страна на доктор-специјалист по медицина на трудот, се составува комисиски наод со кој се оценува лицето како способно или неспособно за работа во затворската полиција. 
(2) Од страна на Комисијата, се оценуваат како неспособни, лицата за кои во стручниот медицински извештај од доктор-специјалист по медицина на трудот, е  наведено дека не ги исполнуваат здравствените и психофизички  способности пропишани во член 2 од овој правилник. 
(3) Комисискиот наод се потпишува од страна на членовите и претседателот на Комисијата и заедно со образецот од член 3 од овој правилник, се доставува до директорот на установата. 
 
Член 7 
Овој правилник влегува во сила наредниот ден од денот на објавувањето во „Службен весник на Република Северна Македонија“.

	17 декември 2020 година
	Министер за правда, 

	Скопје 
	м-р Бојан Маричиќ, с.р.

